РУХЫ БЕЛӘН МИЛЛИ,
ЭШЕ БЕЛӘН МИЛЛИ

Казан дәүләт университетының мәрмәр колонналы төп бинасына каршы урнашкан, тышкы күренеше белән күпләрне таң калдыра торган бу йорт – Татарстанның төп Китап Сарае. Милли китапханә. Нинди милләттән, кайсы илдән, ничә яшьтә, нинди һөнәр иясе бу​луына карамас​тан, һәркемгә хезмәт күрсәтә. Быел Милли китапханәнең оешуына 132 ел тулды. Шушы вакыт эчендә ул Казанның күренекле библи​офилы И.А.Второвның шәхси коллекциясенә нигезләнгән кечкенә генә җәмәгатьчелек ки​тапханәсеннән Россиядәге иң зур милли китап хәзинәләренең берсенә әверелде.
«Казан гуоернасы хәбәрләре» газетасының бүлек мөхәррире Николай Иванович Второв, 1844 елда Казаннан Петербургка хезмәткә күчкәндә, әтисе Иван Алексеевич гомер буе тупла​ган китапханәне шәһәргә бүләк итеп калдыра. Бу китап​лар, бәйләмнәрдән киштәләргә күчеп, җәмәгатьче​лек китапханәсен тәшкил ит​кәнче егерме ел вакыт үтеп китә, шактый гына томнар югала. Ниһаять, 1865 елның гыйнварында Казан шәһәр җәмәгатьчелек китапханәсе ачыла. Ул заманнарда китап​ханә нигездә «өлкән туган»га хезмәт итә иде. Шанлы дәүл​әтләре бар чакта китапханәлә​ре гөрләп торган халыкка, дәүләтеннән мәхрүм калгач, әлбәттә, үз китапханәсен оеш​тыру хокукы бирелми. Ләкин узган гасырның 70-80 нче ел​ларында ук мондый уй-фикерләр белән янып йөрүчеләр була. Күренекле татар журна​листы, тел галиме һәм җәмәгать эшлеклесе Әхмәтһади Максуди инициативасы һәм ты​рышлыгы белән 1906 елның башын​да «Көтепханәи исламия» – Казан шәһәр җәмәгатьчелек китапханәсе​нең мөселман филиалы ачыла.
Ул башта Печән базарындагы Кәримовлар йортында, аннары «Болгар» кунакханәсенең өченче ка​тында урнаша.
1919 елда китапханәне шәһәр үзәгенә урнашкан ике катлы матур бинага – 1917 елларга кадәр җир биләмәләренә һәм заводларга хуҗа булган Ушковлар йортына – кү​черәләр. Бу бина бүген дә Китап Са​рае вазифасын үти. Ул XX йөзнең башында архитектор К.Л.Мюфке проекты буенча төзелгән.
Ул тышкы яктан сәнгати-архитектур алымнарының бик күп төрләрен кулланып бизәлгән, зур тәрәзәләре, көмешсыман гөмбәзчеге, турыпочмаклы һәм түгәрәк балконнары, аларның челтәрле кырлары белән үзенчәлекле бер сәнгать һәйкәле бу​лып тора. Сарайның эчке дөньясы да тыныч, серле һәм гаҗәеп матур. Ашханә (хәзер техник һәм авыл хуҗ​алыгы әдәбияты бүлекчәсе) кара агачтан эшләнгән, оркестр өчен мах​сус сәндерә ясалган. Кунаклар ка​бул итү һәм йорт хуҗасының бүл​мәсендә (хокук-икътисад әдәбияты һәм гуманитар фәннәр әдәбияты бү​лекчәләре) искиткеч каминнар! Зал​ларның берсе сталактитлы мәгарә рәвешендә ясалган, бер дивары уелып, аквариум куелган. Мәгарәнең уртасында фонтан атып торган, аның түгәрәк эзен бүген дә күрергә мөмкин. Түгәрәк балконлы почмак бүлмәнең (хәзер күргәзмәләр залы) бизәлеше мөселман-мавритан сти​ленә карый, балконга чыгу юлындагы түгәрәк бүлмә мәчет манарасын хәтерләтә, анда тавыш бик яхшы яң​гырый. Ишекләргә сырлап үсемлек ор​наментлары, тоткаларына гарәп язуы элементлары төшерелгән. Рәссам-архитектор шул дәрәҗәдә фантазиягә бай кеше булган ки, йортта бүлмәләр бик күп булса да, бизәкләр, сырлар, төсләр бер дә кабатланмый.

Бүгенге көндә Милли китапханәнең китап укучыларга тиешле дәрәҗәдә хезмәт күрсәтүен ике дистәгә якын бү​лек һәм бүлекчәләр тәэмин итә. Монда тәҗрибәле һәм белемле 150 дән артык хезмәткәр эшли.
Китаплар туплау, аларны эшкәртү, саклау бүлекләренең вазифалары турында исемнәре үк әйтеп тора. Уку залы (ул гуманитар фәннәр әдәбия​ты, хокук-икътисад әдәбияты, техник һәм авыл хуҗалыгы әдәбияты бүлекчәләреннән тора), башка китапханәләр белән ки​таплар алышып-бирешеп торучы ки​тапханәара абонемент эшли. Китап​ханәдә китапларны, газета-журнал мәкаләләрен, һәртөрле информация​не эзләп табу эшләрен автоматлаш​тыру һәм компьютерлаштыру бүлеге башкара. Белешмә-библиография бү​легендә төрле фән тармакларына ка​раган библиографик мәгълүматлар, белешмә-консультацияләр алырга мөмкин. Татар әдәбияты һәм туган якны өйрәнү бүлегендә татар телен​дәге, республикабызда яшәүче баш​ка халыклар телләрендәге, татарлар турында башка телләрдәге һәм туган якны өйрәнүгә караган китаплар, биб​лиография һәм матбугат материалла​ры, башка басмалар тупланган.
Борынгы татар кулъязма һәм иске басма китаплары, татар тарихына караган әүвәлге документлар һәм фотосурәтләр, гарәп һәм латин язуын​дагы татар газета-журналлары, китап​ханәгә нигез салган Второв китапла​ры коллекциясе, 1917 елга кадәр ба​сылган, сирәк очрый торган рус ки​таплары, хәзерге заманның сирәк ки​таплары, язучыларның китапханәгә бүләк иткән имзалы китаплары кулъязмалар һәм сирәк китаплар бүлеге киштәләренә урнашканнар. Милли ки​тапханәнең филиал бинасында (Карл Маркс урамы, 36 нчы йорт) матбугат бүлеге, сәнгать, чит ил әдәбияты, фәнни-методик, патентлар, халыкара китап алмашу бүлекләре урнашкан.
Китапханә киштәләрендә барлыгы 3 миллионнан артык китап урын алган. Укучылар саны елдан-ел арта бара. Мәсәлән, 1996 елда китапханә хезмәте белән 48116 кеше файда​ланган, аларга 1 миллион 828 мең 140 китап бирелгән. Монда үткәрелгән анкеталы сораштырулардан күренгәнчә, китапханәгә хатын-кызлар күбрәк йөри икән, ә бар​лык укучылар санының якынча 70-75 проценты 30 яшькә кадәрге кешеләр, шул кадәр үк өлеше югары яки тәмамланмаган югары белемле.
Милли бүлек – татар әдәбия​ты һәм туган якны өйрәнү бүлегенең 4 меңгә якын да​ими укучысы бар, шуларның 65 проценттан артыгы 16 яшьтән 28 яшькә кадәрге кешеләр, 1130 кеше – югары белемле. Укучыларның 6 проценты фәнни хезмәткәрләр, 14 про​центы мәгариф һәм мәдәният хезмәткәрләре, яртысы диярлек студен​тлар.
Бер үк вакытта Милли китапханә – татар китабын туплау, саклау, тарату мәсьәләләре белән максатчан рәвештә шөгыльләнә торган һәм Рос​сиядәге, БДБ илләрендәге татар уку​чыларына хезмәт күрсәтүче китап​ханәләр белән традицион элемтәлә​ре булган бердәнбер зур китапханә.
Милли китапханә 1993 елда, алмашу-резерв фонды нигезендә, халы​кара китап алмашу бүлеге оештырды. Бү​ген, ягъни 4 ел вакыттан соң алмашу фондын 20 мең данә китап тәшкил итә, шуларның 56 проценты татар те​лендә, 44 проценты рус телендә.
Россиянең татарлар яши торган 13 республикасы һәм өлкәсенең 22 китапхан​әсе белән килешүләр төзелде. Болар – Красноярск, Алтай крайлары, Чиләбе, Пермь, Иркутск, Самара, Уль​яновск, Төмән, Оренбург, Томск өлкәләре, Башкортстан, Марий Эл, Чуашстан, Саха-Якут республикалары китапханәләре. 1994–95 елларда аларга татар һәм рус телләрендәге 7 мең басма, 1996 елның 9 ае эчендә 2 мең нөсхә китап җибәрелгән.
Якын чит илләрнең безнең китап​ханә белән документ алмашуда хезмәттәшлек итүче китапханәләр саны 1994 елдан башлап 20 гә җитте. Эквивалент алмашу турында ике яклы килешүләр Беларусь Республикасы, Азәрбәйҗан, Литва Милли китапхан​әләре белән тө​зелде.

Беларусь Республикасы Милли китап​ханәсенә, аларның заказы бу​енча, 1996 елда 92 китап җиб​әрелде, Татарс​тан Милли ки​тапханәсе, үз чиратында, Бе​ларусь Милли китапханәсеннән 85 данә китап соратып алды.
Ерак чит илләр китапханәләре белән документ алмашуда АКШ китапханәләре (АКШ Конгрессы китапханәсе, Нью-Йорк Җәмәгать китапханәсе, Сан-Франциско шәһәре университе​ты китапханәсе, Нью-Йорк техноло​гия университеты китапханәсе, Нью-Йорктагы, Сан-Францискодагы Аме​рика татарлары ассоциацияләре ки​тапханәләре һ.б.) беренче урында тора.
АКШ китапханәләренә, нигездә Конгресс китапханәсенә, 1995–96 елларда 200 исемдәге китап җибәрел​де, алар – татар халкы һәм Татарс​тан тарихына, Татарстанның сәясә​тенә, икътисадына, мәдәниятенә ка​раган китаплар һәм татар телендәге матур әдәбият әсәрләре. Конгресс китапханәсе шулай ук республика​бызда чыга торган журналлардан 8 исемдәгесен («Татарстан», «Татарс​тан Дәүләт Советы хәбәрләре», «Ми​рас», «Казан утлары», «Аргамак», «Идел», «Казан», «Сөембикә») һәм га​зеталардан ике исемдәгесен («Вата​ным Татарстан», «Шәһри Казан») да​ими алып торды. Безнең сорау бу​енча үзләренең алмашу фондыннан инглиз телендә 200 дән артык исем​дәге китап җибәрде, мәгариф мәсьәләләренә багышланган 6 төр​ле журналны, бизнеска, сәүдә стан​дартларына караган күзәтүле бро​шюраларны, хезмәт ресурслары һәм мәшгульлек департаменты күзәтүл​әрен, микроафишаларга төшерелгән хөкүмәт документлары җыелмала​рын даими рәвештә алып торабыз. Хезмәттәшлек итүче парт​нерларыбыз арасында Британия китапханәсе, Төркиянең, Франциянең Милли китапханәләре, Лейден шәһәре (Ни​дерланд) университеты китапханәсе, Канада татарлары ассоциациясе ки​тапханәсе һ.б. бар.
Татарстан Милли китапханәсе үзенә Татариканы (татар халкы һәм Татарстан турында Татарстаннан читтә, чит илләрдә дөнья күргән басмаларны), төрле дәүләтләрнең рәсми документларын, чит илләр телләрендәге оригиналь әдәбиятны, чит илләрнең вакытлы матбугат басмаларын алдыруга да өстенлек бирә.
Татарстан Милли китапханәсе​нең халыкара китап алмашу бүлеге эшчәнлегенең үсү һәм камилләшү чорын кичерә. Даими яңарып тору​чы алмашу фонды булдырылды, Россия, БДБ илләре һәм ерак чит илләр китапханәләре белән доку​мент алмашу хакындагы килешүләр төзелде һәм төзелә. Илдәге икътисадый хәл яхшырыр һәм хезмәттәш​лек итү даирәсе тагын да киңәер дип өметләнәбез.

